
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
সােনার তরী






গান গেয়ে তরী বেয়ে কে আসে পারে।

দেখে যেন মনে হয় চিনি উহারে।
ভরা-পালে চলে যায়,
কোনাে দিকে নাহি চায়,
ঢেউগুলি নিরুপায়
ভাঙে দু’ধারে,

দেখে যেন মনে হয় চিনি উহারে।


ওগাে তুমি কোথা যাও কোন বিদেশে!

বারেক ভিড়াও তরী কূলেতে এসে।
যেয়াে যেথা যেতে চাও,
যারে খুসি তারে দাও
শুধু তুমি নিয়ে যাও
ক্ষণিক হেসে

আমার সােনার ধান কূলেতে এসে।


যত চাও তত লও তরণী পরে।

আর আছে?—আর নাই, দিয়েছি ভরে।
এতকাল নদীকূলে
যাহা লয়ে ছিনু ভুলে
সকলি দিলাম তুলে
থরে বিথরে

এখন আমারে লহ করুণা করে’।

	        এই পাতাটি অন্য কোনো ভাষায় উপলব্ধ নয়।

